
      [image: មុខក្មេងប្រុសក្រឡាប់ចុះក្រោម មានជើងវែង ដៃទាំងពីរកាន់ច្រាសដុសធ្មេញ។]
    
ចុះបើសិនជា?

ខ្ញុំឈ្មោះ ស៊ីយ៉ាម។ ខ្ញុំមានអាយុ១០ឆ្នាំ។ ខ្ញុំមានរូបរាងស្គមបន្តិច តែខ្ញុំក្លាហានណាស់។ ពេលក្រោកពីគេងរាល់ថ្ងៃដើម្បីទៅសាលា ខ្ញុំមិនសប្បាយចិត្តសោះ។ ពេលខ្ញុំក្រោកពីគេង ខ្ញុំនៅងងុយគេងខ្លាំងណាស់ រហូតដល់ខ្ញុំគិតថាខ្ញុំអាចដើរដួល។

ភ្នែកខ្ញុំបិទ ពេលដែលខ្ញុំកំពុងដុសធ្មេញ។ ខណៈនោះ ខ្ញុំឮសំឡេងនិងឃើញម្ដាយខ្ញុំកំពុងតែប្រញាប់ប្រញាល់ធ្វើម្ហូប។ អារម្មណ៍របស់ខ្ញុំចាប់ផ្ដើមរវើរវាយ ហើយខ្ញុំចាប់ផ្តើមគិតប្លែកៗពីរឿងជាច្រើន។

ចុះបើសិនជា ករបស់ខ្ញុំ វែងជាងនេះ១០ដង? ក្បាលខ្ញុំនៅសាលា ហើយខ្លួនខ្ញុំនៅផ្ទះដែលជាកន្លែងខ្ញុំចង់គេង?

ចុះបើសិនជា ជើងរបស់ខ្ញុំវែងដូចជាដើមឈើ? នោះសាលារៀននឹងមានកម្ពស់ត្រឹមជង្គង់របស់ខ្ញុំ?

ចុះបើសិនជា ដៃរបស់ខ្ញុំ មានកម្លាំងខ្លាំង? ខ្ញុំប្រាកដជាអាចលើកម្ដាយខ្ញុំបានយ៉ាងងាយ។

ចុះបើសិនជា ធ្មេញរបស់ខ្ញុំអាចទំពាអាហារបានគ្រប់មុខទាំងអស់? ខ្ញុំនឹងញ៊ាំគ្រប់អាហារដែលខ្ញុំចង់ញ៊ាំ។

ចុះបើសិនជា ពោះរបស់ខ្ញុំមូលធំខ្លាំង? នោះមិត្តភក្តិរបស់ខ្ញុំអាចហក់លោតលេងលើពោះខ្ញុំបាន។

ចុះបើសិនជា ត្រចៀករបស់ខ្ញុំធំដូចត្រចៀកដំរី? ខ្ញុំនឹងអាចស្តាប់ឮអ្វីៗគ្រប់យ៉ាងទាំងជិតទាំងឆ្ងាយ។

ចុះបើសិនជា...?រំពេចនោះ ម៉ាក់របស់ខ្ញុំស្រែកថា៖ «ស៊ីយ៉ាម! យឺតម៉ោងទៅសាលាហើយ តើកូនកំពុងគិតអ្វីហ្នឹង? »

ពេលនោះ ខ្ញុំភ្ញាក់ខ្លួនព្រើត។ ខ្ញុំកំពុងតែកាន់ច្រាសដុសធ្មេញនៅឡើយ។ ខ្ញុំញញឹម។ បន្ទាប់មកទៀតខ្ញុំក៏ស្រមើស្រមៃបន្តទៀត...។

